
1 Saling Menyayangi

Track 1

Dengar maklumat yang diujarkan. Kemudian, lengkapkan dialog dengan ayat yang betul dan 
ujarkan semula.

Aqil:	 Ibu, cikgu ada bertanya tentang jasa ibu bapa. Apakah sebenarnya jasa ibu dan 
ayah kepada saya?

Puan Kalsom:	Jasa ibu dan ayah sangat besar, nak. Sejak kamu kecil, ibu mengandungkan kamu 
selama sembilan bulan dan menjaga kamu dengan penuh kasih sayang.

Aqil:	 Apakah jasa ayah, ibu?

Puan Kalsom:	Ayah bekerja keras setiap hari untuk mencari rezeki supaya kita sekeluarga dapat 
hidup dengan selesanya. Ayah juga sentiasa melindungi dan membimbing kamu.

Aqil:	 Saya tidak sangka bahawa banyak pengorbanan ibu dan ayah untuk saya.

Puan Kalsom:	Ya, nak. Selain itu, ibu dan ayah mendidik kamu supaya menjadi insan yang berguna 
dan berakhlak mulia.

Aqil:	 Terima kasih, ibu. Saya berjanji akan belajar bersungguh-sungguh dan membalas 
jasa ibu dan ayah.

Puan Kalsom:	Ibu tidak mengharapkan balasan yang besar, nak. Ibu cuma berharap agar kamu 
menjadi anak yang baik dan menghormati ibu dan ayah.

Aqil:	 Baiklah, ibu. Saya sayang akan ibu dan ayah.

Puan Kalsom:	Ibu dan ayah juga sangat menyayangi kamu, Aqil.

2 Ke Sana ke Sini

Track 2

Dengar audio yang diberikan. Kemudian, jawab soalan yang diberikan.

	 No. 12, Taman Harmoni,
	 14000 Bukit Mertajam,
	 Pulau Pinang.

	 21 April 2027.

Menemui sahabatku, Farhan yang berada di Johor Bahru. Semoga saudara berada dalam keadaan 
sihat sejahtera.

Saudara,

	 Saya ingin menceritakan pengalaman saya bercuti di Cameron Highlands bersama dengan 
keluarga pada cuti sekolah yang lalu. Perjalanan kami ke Cameron Highlands mengambil masa 
selama empat jam. Sepanjang perjalanan, kami berasa sangat teruja kerana dapat menikmati 
pemandangan yang cantik dan tidak sabar untuk sampai di sana.

	 Setibanya di sana, kami sangat terpesona oleh keindahan alam semula jadi yang menghijau. 
Kami melawat ladang teh yang luas terbentang dan menikmati udara yang segar. Selepas itu, 
kami pergi ke ladang strawberi. Di situ, kami diberikan peluang untuk memetik buah strawberi yang 
segar.

	 Pada waktu malam, kami bermalam di sebuah hotel yang selesa. Suhu di Cameron Highlands 
sangat sejuk sehingga kami terpaksa memakai pakaian tebal. Kami juga sempat membeli 
cenderamata dan sayur-sayuran segar sebelum pulang ke rumah.

	 Pengalaman ini sangat menyeronokkan dan tidak akan saya lupakan. Saya berharap agar 
saudara juga berpeluang bercuti ke sana suatu hari nanti.

	 Sekian sahaja surat saya pada kali ini. Sambutlah salam mesra daripada saya untuk keluarga 
saudara. Semoga kita dapat berjumpa lagi pada masa akan datang.

	 Sahabatmu,
	 Ahmad

4 Kesihatan Tanggungjawab Kita

Track 3

Dengar maklumat yang diujarkan. Kemudian, lengkapkan dialog berdasarkan maklumat yang 
diberikan.

Secara umumnya, setiap individu akan sentiasa berhadapan dengan masalah tekanan perasaan 
dalam kehidupan seharian. Punca-punca berlakunya tekanan perasaan termasuklah menjadi cepat 
marah, menangis sepanjang masa, dan hilang minat untuk meneruskan aktiviti harian seperti 
mengelak daripada berinteraksi dengan keluarga, rakan, dan masyarakat.

	 Antara langkah utama yang perlu dilakukan oleh individu yang mengalami masalah tekanan 
perasaan adalah dengan mengamalkan amalan 10B, iaitu bertenang, bernafas dengan dalamnya, 
berkata “Relakslah” kepada diri sendiri, beribadat, bercakap dengan seseorang, berurut, berehat 
dan mendengar muzik, beriadah, bersenam, serta berfikiran positif. Aktiviti seperti ini dipercayai 
mampu mengurangkan tekanan dalam jangka masa pendek.

Dipetik dan diubah suai daripada Dr. Abdul Rashid Bin Abdul Aziz, Pensyarah Kanan,
Program Kaunseling, Fakulti Kepimpinan dan Pengurusan,

Universiti Sains Islam Malaysia

5 Kebersihan Asas Kesejahteraan

Track 4

Dengar dialog yang diujarkan. Kemudian, tandakan (3) pada pernyataan yang betul dan (7) pada 
pernyataan yang salah berdasarkan dialog yang didengar.

Amir:	 Hai, Danish! Apakah pendapat kamu tentang aktiviti di kelas kita pada hari ini?

Danish:	 Hai, Amir. Saya berpendapat bahawa aktiviti di kelas hari ini sangat menyeronokkan. Kamu 
pula bagaimana?

Amir:	 Saya pun rasa begitu terutamanya semasa cikgu mengajar subjek Sains tadi.

Danish:	 Betul. Eksperimen yang kita lakukan tadi sangat menarik. Saya suka kerana kita dapat 
melihat perubahan warna pada bahan itu.

Amir:	 Ya, bahagian itu yang paling saya ingat. Selain itu, cikgu menerangkan topik tadi dengan 
jelasnya.

Danish:	 Saya setuju. Cikgu menggunakan gambar rajah dan contoh yang mudah difahami.

Amir:	 Bagaimanakah pula dengan kelas Matematik tadi? Adakah kamu faham tentang topik 
pecahan?

Danish:	 Sejujurnya, saya agak keliru pada mulanya. Namun, selepas cikgu memberikan latihan 
tambahan, saya semakin faham tentang tajuk pecahan.

Amir:	 Saya juga begitu. Soalan yang terakhir agak mencabar.

Danish:	 Nasib baik kita berbincang dengan rakan-rakan. Tindakan itu banyak membantu saya.

Amir:	 Betul. Aktiviti berkumpulan memang bagus untuk kita bertukar-tukar idea.

Danish:	 Saya juga suka akan kelas Bahasa Melayu pada hari ini.

Amir:	 Mengapakah kamu berkata begitu, Danish?

Danish:	 Kita diminta untuk membaca cerita. Kemudian membuat rumusan. Cerita itu sangat menarik.

Amir:	 Ya, saya suka akan jalan cerita itu. Cerita itu juga mengandungi banyak nilai murni.

Danish:	 Betul. Cikgu juga mengajar kita tentang kepentingan sikap kerjasama dan tolong-menolong.

Amir:	 Saya rasa kelas hari ini sangat bermanfaat. Banyak ilmu yang kita pelajari.

Danish:	 Saya setuju. Saya berharap agar kita dapat terus belajar dengan cara yang menyeronokkan 
pada setiap hari.

Amir:	 Ya, saya juga berharap begitu. Jom, kita siapkan kerja sekolah bersama nanti!

Danish:	 Baiklah.

6 Bersih Selalu, Sihat Sentiasa

Track 5

Lengkapkan dialog berdasarkan petikan poster yang diperdengarkan.

6 TIP PENJAGAAN
KEBERSIHAN GIGI

7 Sentiasa Peka

Track 6

Dengar perbualan dengan telitinya. Kemudian, jawab soalan dan tuturkan.

Dialog 1:

Aina:	 Hai, Farah! Mengapakah muka kamu kelihatan risau hari ini?

Farah:	Hai, Aina! Ayah saya mengalami kemalangan semalam ketika menunggang motosikal tanpa 
memakai topi keledar.

Dialog 2:

Aina:	 Aduhai, saya berasa kasihan akan nasib ayah kamu! Apakah yang berlaku selepas itu?

Farah:	Ayah saya terjatuh dan mengalami kecederaan di kepala. Sekarang, beliau sedang dirawat 
di hospital.

8 Sentiasa Berhati-hati

Track 7

Bersoal jawab dengan rakan anda untuk membuat rumusan.

Menjaga Keselamatan Diri di Kawasan Sekolah

Aiman:	 Hai, Anita! Adakah kamu tahu menjaga keselamatan diri di sekolah adalah sangat penting?

Anita:	 Hai, Aiman! Ya, tindakan menjaga keselamatan diri di sekolah memang penting. Contohnya, 
kita kena sentiasa mengikut peraturan sekolah.

Aiman:	 Benar kata kamu. Cikgu selalu berpesan supaya kita tidak berlari di koridor.

Anita:	 Betul kerana perbuatan itu boleh menyebabkan kita terjatuh atau terlanggar kawan. Selain 
itu, kita perlu berhati-hati semasa menaiki dan menuruni tangga.

Aiman:	 Saya setuju. Kita perlu memegang pemegang tangga supaya lebih selamat.

Anita:	 Jangan lupa, kita juga tidak boleh bercakap dengan orang yang tidak dikenali di kawasan 
sekolah.

Aiman:	 Betul cakap kamu, Anita. Kalau ternampak orang yang mencurigakan, kita perlu melaporkan 
situasi yang berlaku kepada guru.

Anita:	 Seterusnya, kita perlu sentiasa bersama dengan kawan. Jangan bersendirian di tempat 
yang sunyi.

Aiman:	 Saya setuju kerana keselamatan diri sangat penting.

Anita:	 Kalau semua murid mematuhi cara-cara untuk menjaga keselamatan diri di sekolah, 
sekolah kita pasti akan lebih selamat.

9 Waspada Fenomena Alam

Track 8

Dengar audio dan fahami poster di bawah ini. Kemudian, jawab soalan-soalan yang berikutnya.

Assalamualaikum dan selamat sejahtera. Pada hari ini, saya akan menyampaikan maklumat 
tentang fenomena banjir kilat. Banjir kilat merupakan kejadian banjir yang berlaku secara tiba-tiba 
dalam tempoh yang singkat, iaitu biasanya selepas hujan lebat yang berterusan.

Murid sekalian yang saya kasihi,

	 Kita perlu mengetahui tanda-tanda awal banjir kilat. Antaranya, hujan lebat yang tidak berhenti, 
paras air yang naik dengan cepatnya di sungai atau longkang, aliran air menjadi deras secara 
tiba-tiba dan kawasan rendah mula ditenggelami air. Kadang-kadang, amaran cuaca juga akan 
dikeluarkan oleh pihak berkuasa.

	 Seterusnya, kita perlu mengetahui tindakan yang harus diambil oleh orang ramai semasa 
berlaku banjir kilat. Kita hendaklah sentiasa berwaspada dengan memantau perkembangan 
maklumat cuaca dan amaran rasmi daripada pihak berkuasa. Elakkan berada di kawasan berisiko 
seperti tepi sungai, kawasan rendah, atau laluan air ketika hujan lebat. Jangan meredah air banjir 
kerana tindakan itu sangat berbahaya dan boleh menghanyutkan kita.

	 Selain itu, kita perlu bersedia untuk berpindah jika diarahkan serta menyediakan beg kecemasan 
yang mengandungi dokumen penting dan ubat-ubatan. Jika berlaku kecemasan, laporkan kejadian 
itu kepada pihak berkuasa atau hubungi talian kecemasan yang disediakan dengan segeranya.

	 Akhir sekali, marilah kita sentiasa menjaga keselamatan diri dan keluarga. Ingatlah bahawa 
keselamatan adalah keutamaan dalam menghadapi bencana banjir kilat.

10 Langkah Perpaduan

Track 9

Dengar audio dengan telitinya untuk memahami penerangan yang diberikan. Kemudian, buat 
rumusan dan keputusan.

Assalamualaikum dan selamat sejahtera, murid-murid.

Pada hari ini, cikgu ingin menerangkan program Minggu Perpaduan 2027 yang akan diadakan 	
di sekolah kita. Program ini bertemakan “Bersatu Hati, Kukuh Perpaduan”.

	 Tujuan utama program ini diadakan adalah untuk memupuk semangat perpaduan dalam 
kalangan murid. Selain itu, program ini bertujuan untuk membantu murid mengenali budaya 
pelbagai kaum di Malaysia dan menggalakkan kerjasama antara satu sama lain.

	 Sepanjang program tersebut berlangsung, pelbagai aktiviti menarik akan dijalankan. Antaranya, 
majlis perasmian dan ceramah tentang kepentingan perpaduan. Murid-murid juga akan menyertai 
pertandingan seperti pertandingan mewarna, kuiz perpaduan dan pertandingan pakaian tradisional. 
Di samping itu, persembahan tarian pelbagai kaum yang menarik akan diadakan.

	 Seterusnya, murid-murid berpeluang untuk menyertai permainan tradisional seperti congkak 
dan batu seremban. Pada hari terakhir, kita akan mengadakan jamuan makanan tradisional dan 
majlis penutup sebagai tanda penghargaan kepada semua peserta.

	 Program ini melibatkan semua murid dan warga sekolah. Oleh itu, cikgu berharap semoga 
semua murid dapat mengambil bahagian dengan aktifnya. Akhir sekali, cikgu mengharapkan 
program ini dapat melahirkan murid yang saling menghormati budaya serta hidup dalam suasana 
harmoni serta bersatu padu.

Sekian, terima kasih.

12 Semarak Perpaduan

Track 10

Dengar petikan dengan telitinya dan lihat gambar yang diberikan. Kemudian, sampaikan cerita 
dengan sebutan yang betul, intonasi, gaya, dan ekspresi yang sesuai.

Setiap tahun, umat Islam akan menyambut Hari Raya Aidilfitri. Sebelum menyambut Hari Raya 
Aidilfitri, orang Islam akan berpuasa selama sebulan pada bulan Ramadan. Berpuasa bermaksud 
menahan diri daripada lapar dan dahaga serta tidak melakukan perkara-perkara yang membatalkan 
puasa.

	 Menjelang pagi hari raya, umat Islam ke masjid untuk bersembahyang sunat hari raya. Setelah 
itu, anggota keluarga dan sanak saudara berkumpul untuk bermaaf-maafan. Umat Islam juga 
menziarahi jiran tetangga dan rakan taulan. Antara juadah yang dihidangkan ialah ketupat, lemang, 
nasi himpit, rendang, dodol dan pelbagai jenis kuih yang enak. Sambutan Hari Raya Aidilfitri di 
negara ini berterusan selama sebulan.

	 Amalan memberikan wang kepada kanak-kanak dan golongan tua pada hari raya merupakan 
antara amalan yang popular. Kadangkala, duit raya kepada golongan tua digantikan dengan 
pemberian hadiah seperti kain batik, kain pelekat, sejadah, tudung, dan sebagainya.

13 Warisan Budaya Kekal Terpelihara

Track 11

Dengar petikan. Kemudian, berikan respons berdasarkan maklumat yang didengar.

Sudah tiga hari Farhana bercuti di rumah bapa saudaranya di Terengganu. Pada petang tadi, dia 
mengikut Pak Ngah Zainal sekeluarga ke sebuah bengkel pertenunan songket. Pemilik bengkel itu, 
iaitu Puan Hasnah menyambut kedatangan mereka dengan mesranya. 

	 Puan Hasnah merupakan tokoh yang terkenal dalam industri songket di Terengganu. Beliau 
telah membuat pembaharuan dengan menukar corak songket tradisional kepada konsep yang 
lebih moden. Selama ini, songket tradisional banyak memaparkan corak pucuk rebung. Dengan 
kreativitinya, Puan Hasnah memperkenalkan corak songket yang berteraskan flora untuk memenuhi 
cita rasa masyarakat yang menggemari pembaharuan. 

	 Dalam menghasilkan kain-kain songket di bengkelnya, Farhana mendapati Puan Hasnah 
sangat teliti. Beliau mengkaji kesesuaian warna serta menggabungkan corak klasik dan moden pada 
songket rekaannya supaya kelihatan eksklusif. Puan Hasnah juga berani mencipta songket yang 
bercorak rumit seperti bangunan, haiwan, logo, dan lain-lain berdasarkan tempahan daripada 
pelanggan.

15 Estetika Cita Rasa Malaysia

Track 12

Dengar petikan dengan telitinya. Kemudian, lengkapkan dialog di bawah ini berdasarkan maklumat 
daripada petikan yang didengar.

Helmi Naim Ahmad, seorang usahawan kraf tangan tempatan yang terkenal di negara kita. Beliau 
dilahirkan 33 tahun yang lalu di Kampung Orang Asli Ulu Chembong, Rembau, Negeri Sembilan. 
Helmi terus mengorak langkah mengusahakan produk kraf berasaskan sumber hutan dan alam 

semula jadi sebaik-baik sahaja menamatkan persekolahan pada tahun 2011. Kini, beliau merupakan 
pemilik Temuan Abo Kraf (TAK) yang secara puratanya telah mengeluarkan lebih 200 jenis produk 
kraf untuk pelbagai keperluan dalam dan luar rumah pada setiap bulan. 

	 Pemuda yang pernah tiga kali menerima anugerah Usahawan Jaya ini juga mengakui produk 
hiasan seperti pancuran air daripada tempurung kelapa serta aksesori laman berasaskan kayu 
balak terbuang jenis tembusu seperti teras dan merbau, buluh, kulit biji getah, tempurung kelapa dan 
rotan antara bahan asas kraf ciptaannya yang menjadi produk kesukaan ramai. Aspek ketahanan 
dan sentiasa natural atau semula jadi membuatkan produk hiasan ini menjadi pilihan utama 
masyarakat. Selain itu, nilai estetika yang terdapat pada dekoratif kraf yang dihasilkannya menjadi 
tarikan sehingga diiktiraf antara produk bermutu dan eksklusif. Antara hasil kraf milik syarikatnya 
yang telah menembusi pasaran luar negara ialah senduk tempurung. 

	 Beliau juga mengakui bahawa pihaknya berdepan dengan kerja yang rumit dan mencabar, 
selain memerlukan daya kreativiti yang tinggi. Oleh itu, untuk memastikan hasil produk kraf 
syarikatnya mampu bersaing di pasaran, Helmi sentiasa berusaha untuk menghasilkan kraf terbaik 
dari segi nilai seninya. Di samping itu, beliau sentiasa berusaha untuk memenuhi permintaan 
pencinta seni kraf ini yang sentiasa mencari kelainan.

18 Inovasi Kreatif

Track 13

Dengar dialog dengan telitinya. Kemudian, lengkapkan peta pemikiran yang diberikan. Ceritakan 
kepada kelas.

Arina dan Nurin bersahabat baik. Mereka telah mencetuskan idea untuk membuat rekaan perangkap 
nyamuk. Mereka mendapat inspirasi daripada guru Reka Bentuk dan Teknologi di sekolah mereka, 
iaitu Cikgu Azlin. Ikuti langkah-langkah yang telah dilakukan oleh mereka melalui perbualan berikut.

Cikgu Azlin:	 Murid-murid, Arina dan Nurin akan menerangkan kepada kita tentang cara-cara 
membuat perangkap nyamuk yang telah dicipta oleh mereka.

Arina:	 Terima kasih, Cikgu Azlin. Selamat pagi, kawan-kawan. Pada hari ini, kami akan 
menerangkan cara-cara untuk membina perangkap nyamuk ciptaan kami. 

Nurin:	 Bahan-bahan yang kita perlukan ialah 200 mililiter air, 50 gram gula perang, satu gram 
yis, dan satu botol plastik dua liter.

Arina:	 Mula-mula, potong separuh botol plastik dengan menggunakan pisau yang tajam. 
Simpan bahagian atas botol. Kemudian, campurkan gula perang dengan air panas di 
dalam sebuah bekas. Biarkan campuran itu menyejuk. Setelah sejuk, tuangkan ke dalam 
bahagian bawah botol yang telah dipotong tadi. Selepas itu, tambah yis tetapi tidak 
perlu digaul. Campuran ini akan menghasilkan karbon dioksida. Untuk pengetahuan 
kawan-kawan, nyamuk tertarik akan karbon dioksida. Seterusnya, masukkan bahagian 
atas botol ke dalam potongan botol bahagian bawah tadi. Akhir sekali, bungkus botol 
dengan sesuatu yang hitam dan letakkan di beberapa sudut rumah kamu.

Nurin:	 Kawan-kawan, dalam masa dua minggu, kalian akan melihat jumlah nyamuk yang 
mati di dalam botol itu. Kami berharap agar ciptaan kami ini dapat menyelesaikan 
masalah nyamuk di rumah kawan-kawan.

Cikgu Azlin:	 Terima kasih, Arina dan Nurin atas penerangan tersebut. Untuk kelas minggu depan, 
saya mahu kalian membawa bahan-bahan yang disebut oleh Nurin tadi. Kita akan 
menghasilkan perangkap nyamuk ini di dalam kelas.

20 Rezeki daripada Tanah

Track 14

Dengar petikan berita dengan telitinya. Kemudian, berikan respons tentang berita tersebut.

KEMAMAN, 15 November – Institut Penyelidikan dan Kemajuan Pertanian Malaysia (MARDI) berjaya 
mencipta rekod baharu dalam The Malaysia Book of Records (MBR) dengan penghasilan 1001 
tanaman sayuran menggunakan botol plastik terpakai. Menteri Pertanian dan Industri Asas Tani 
berkata bahawa sayuran itu ditanam oleh 1001 orang murid daripada lima buah sekolah rendah di 
daerah Kemaman menerusi program School of Green Shoots (GS). 

	 “Program GS ini bertujuan untuk memupuk minat murid-murid dalam  pertanian dan kita mahu 
generasi akan datang menghargai pertanian serta lebih berminat untuk menceburi bidang ini,” 
katanya.

	 Program GS yang menggunakan komponen teknologi, kemahiran, kepimpinan dan 
keusahawanan itu diperkenalkan MARDI sejak Mei 2014 sebagai inisiatif untuk melahirkan lebih 
banyak generasi muda menceburi sektor pertanian.

 	 “Sehingga hari ini, sebanyak 16 program GS telah dilaksanakan di seluruh negara termasuk 
Melaka, Selangor, Perak, Sabah dan Sarawak yang melibatkan 537 orang murid. Pada kali ini, 
penganjuran program GS mendapat penyertaan terbanyak, iaitu sebanyak 1001 orang murid 
daripada Sekolah Kebangsaan (SK) Chukai, SK Sri Iman, SK Seri Geliga, SK Sultan Ismail dan Sekolah 
Jenis Kebangsaan (C) Chukai,” katanya lagi.

	 Melalui program tersebut, para peserta berjaya menghasilkan 1001 tanaman sayuran yang 
menggunakan Self Watering Container daripada botol plastik terpakai. Melalui sistem itu, pengguna 
tidak perlu menyiram tanaman setiap hari kerana di bahagian bawah botol tersebut terdapat 
bahagian takungan air. Inilah antara kaedah yang diajar kepada para peserta selain mendedahkan 
aplikasi sains dan teknologi dalam pertanian kepada mereka.

21 Dunia Tani dan Ternak

Track 15

Dengar petikan dengan telitinya. Kemudian, lengkapkan dialog di bawah ini dengan bahasa yang 
santun.

Para pendengar yang dihormati,

	 Pada hari ini, saya akan menerangkan cara-cara untuk mencantum bunga kertas melalui teknik 
cantuman pucuk. Cantuman pucuk sesuai dilakukan untuk mencantumkan pucuk-pucuk daripada 
spesies pokok bunga kertas yang berbeza. Tentu menarik jika terdapat bunga kertas yang pelbagai 
warna pada satu pokok. 

	 Mula-mula, anda perlu menyediakan mata pisau cukur, plastik pembungkus lut sinar, pita 
selofan, pokok bunga kertas yang mempunyai tunas muda atau dikenal sebagai penanti dan pucuk 
muda daripada pokok yang lain. 

	 Potong bahagian pucuk pokok yang hendak dicantumkan. Masukkan hujung pucuk tadi ke 
dalam segelas air untuk mengelakkan pucuk tersebut menjadi layu. Kemudian, potong pucuk 
pada pokok penanti yang mempunyai ukuran yang sama dengan pucuk yang akan dicantumkan. 
Selepas itu, belah ranting pucuk penanti sepanjang dua sentimeter. 

	 Ambil pucuk yang direndam di dalam air tadi. Hiris bahagian hujung pangkal pucuk membentuk 
seperti taji. Kemudian, masukkan hujung yang berbentuk taji itu di antara celah ranting pucuk yang 
dibelah tadi. Selepas itu, ikatkan cantuman pucuk ini dengan pita selofan. Akhir sekali, serkupkan 
pucuk yang telah dicantumkan dengan plastik lut sinar dan ikatkan di bahagian bawahnya. Cara ini 
dilakukan untuk mengelakkan kehilangan air yang banyak dari cantuman pokok. Jika cantuman ini 
berjaya, kita akan dapat melihat titisan air yang dibebaskan oleh pucuk yang baru dicantumkan di 
bahagian dalam plastik. 

	 Saya mengucapkan selamat mencuba kepada para pendengar.

25 Amanah Sejagat

Track 16

Dengar dan fahami pernyataan yang diberikan. Kemudian, berikan respons tentang pernyataan 
tersebut secara kritis dan kreatif.

Sungai merupakan anugerah daripada Tuhan yang amat bernilai. Oleh hal yang demikian, 
orang ramai perlu bertanggungjawab dan bekerjasama dengan pihak berwajib bagi memelihara 
dan memulihara sungai-sungai di negara kita. Hal ini dilakukan supaya masyarakat kini dapat 
mewariskan sungai kepada generasi yang akan datang. Usaha untuk memelihara keindahan 
sungai perlu sentiasa berterusan dan menjadi tanggungjawab semua pihak, bak kata pepatah, 
yang berat sama dipikul, yang ringan sama dijinjing. Sikap sambil lewa atau sikap suka lepas 
tangan dalam usaha memelihara kebersihan sungai harus kita jauhi sebelum nasi menjadi bubur.


